
రాసెఁ బరస్పరంబును వరాహముప్రక్కలు గాడిపాఱ మూ

కాసురసూకరంబు దిరుగాడె వడి న్శరఘాతవేదనన్ . 46



క. అభవార్జునశరపాత, ప్రభవవ్యథఁ దిరిగె నవ్వరాహము కడు సం

క్షుభిత మయి విలయవేళా, నభస్వదుద్భ్రాంతఘనఘనాఘనముక్రియన్. 47



క. దీర్ఘతరహరవరాశుగ, నిర్ఘాతనిపాతజాతనిబిడవ్యథ నం

తర్ఘూర్ణమాన మగుచును, ఘుర్ఘురఘోషంబుతోడఁ గ్రోడము గూలెన్. 48



వ. అప్పుడు గిరాతవేషధారి యగుపురారి యోంకారచాపంబు నేల నిలువంబెట్టి తదీయశిఖరంబున నఱచెయి మోసి యొరగి యొయారంపునిలుకడ నిలిచి వలకేల వాలమ్ము ద్రిప్పుచుఁ గట్టెదుర నున్నజగజెట్టి యగునింద్రునిపట్టిం గనుంగొని ప్రావృషేణ్యపయోవాహగర్జాగంభీరం బైనస్వరంబున నింద్రకీలగిరిగహ్వరంబులు ప్రతిధ్వని యొసఁగ సాటోపంబుగా సగర్వంబుగా సావష్టంభంబుగా ని ట్లనియె. 49



తే. ఎవ్వఁడవు రోరి నీవు నాయెదురఁ బాఱు, పంది నేసితి బాహుదర్పంబు మెఱసి

యెఱుఁగవుర యోరి నన్ను నీయింద్ర కీల, పర్వతం బేలువనచరసార్వభౌము. 50



ఉ. ఏనును నాకుటుంబ మగునీతరళాక్షియు వెంట వెళ్ళి యి

క్కాననభూమిలో బహుమృగంబులఁ జంపుచు వచ్చివచ్చి యే

నీనిశితాస్త్రపాతమున నిక్కిటిఁ జంపుదు నంచు వాక్ప్రతి

జ్ఞానియమంబున న్వెనుకజాడఁగ గూడఁగ వచ్చుచుండఁగన్. 51



క. వేఁట నలసి యీచెంచెత, యోటమివెట్టం గడంగి యున్నట్టియెడన్

గాటెఱుకు గోఱవింటన్, జీటంబున వేడ్కయెల్లఁ జెఱచితి కదరా. 52



తే. తపసి వై యుండి తగు రోరి ధనువుఁ బట్ట, శాంతిపరులకు నేలరా సత్త్వహింస

కపటధారివి రత్యంతకల్మషాత్మ, యెవ్వఁడవు రోరి నాపంది నేయ నీవు. 53



క. మండెముబలునారసమున , గుండియ పగులంగ నేసి కూల్చితి దీనిన్

వెండి ప్రయోజన మేదీ, రండాసుత! దీనిపై శరము నిగుడింపన్. 54



చ. తబిసివి గానఁ జావునకుఁ దప్పితి నీ కిది వేఁటపంతమా

యబలుఁడ నీతెఱంగునఁ బరాటవికాయుతచాపవల్లరీ

నిబిడశరాహతం బగువనేచరజంతువు నేసి తీగతిన్

సబముపయి న్నిగుడ్చిన నిశాతశిలీముఖ మెట్టివెఱ్ఱిదో. 55



వ. అనినం గిరీటి యయ్యాటవికచక్రవర్తి కిట్లనియె. 56



క. పైవచ్చు క్రూరజంతువుఁ, జేవెరవున నేయు టెందు సిగ్గే చెపుమా

యీవక్రభాషణంబులు, నీ వాడెదు శబర పొమ్ము నీచనుత్రోవన్. 57

		 ఈ పేజీలో చివరి మార్పు 7 జూన్ 2020న 00:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

